
Engadiner Post - 20/10/2026 Seite : 07

Oktober 23, 2026 10:45 am (GMT +2:00) 

 POSTA LADINA | 7 Mardi, 20 october 2026

Pac interess cun supraisas pro las elecziuns da Scuol
Ad Aita Zanetti mancan 21 vuschs 
per gnir reeletta i’l prüm scrutin. 
Ella ha fat 405 vuschs, la majorità 
absoluta es statta 426 vuschs. 
Ulteriuras vuschs sco capo 
cumünal da Scuol han surgni Reto 
Rauch (158 vuschs) e Riet Fanzun 
(140 vuschs). La partecipaziun 
per l’elecziun dal capo es statta 
be 28,9 pertschient. 

NICOLO BASS

Las elecziuns cumünalas a Scuol han 
mainà üna surpraisa: Il capo cumünal 
actual, Aita Zanetti, sco unica candida-
ta, nun es gnüda reeletta i’l prüm scru-
tin. Ad ella mancaivan 21 vuschs per ra-
giundscher la majorità absoluta da 426 
vuschs. Ulteriuras vuschs han fat Reto 
Rauch (158 vuschs) e Riet Fanzun (140 
vuschs). Implü sun idas 147 vuschs ad 
ulteriuras singulas persunas. Remar-
chabel es eir il fat cha 130 vuschs sun 
stattas vödas o na valablas. La parteci-
paziun per l’elecziun dal capo cumünal 
es statta be 28,9 pertschient. 

Cha la decisiun da serrar las scoulas 
da Ftan e Tarasp varan üna consequen-
za süllas elecziuns cumünalas d’eira 
consciaint eir al capo cumünal actual, 
Aita Zanetti. Chi nu basta, sco unica 
candidata ed eir sco capo in carica, da 
gnir reeletta i’l prüm scrutin es listess 
üna surpraisa. Ch’ella stopcha uossa 
analisar il resultat e lura decider sch’ella 
voul insomma amo candidar, ha Aita 

Zanetti dit invers RTR cuort davo cha’l 
resultat es stat cuntschaint. Sco chi va 
inavant gnarà perquai cuntschaint ils 
prossem dis. Cler es fingià uossa, cha’l 
seguond scrutin varà lö als 15 novem-
ber. 

Suprastanza cumünala cumpletta

Gnü lö quista fin d’eivna ha eir l’elec- 
ziun da la suprastanza cumünala da 
Scuol. Eir pro quists resultats as bada las 

discussiuns intuorn l’avegnir da las 
scoulas. Las plü bleras vuschs han nem-
pe fat duos candidats nouvs: Il meglder 
resultat ha fat Simone Clalüna da Sent 
cun 725 vuschs, Mathias Eisenhut da 
Tarasp es elet in suprastanza cun 593 
vuschs. Ils duos candidats da fin quà Fa-
dri Blanke da Ftan e Curdin Thomas 
dad Ardez sun gnüts reelets tuots duos 
cun 566 vuschs. Remarchabla es eir 
l’elecziun da Berta Prevost da Guarda 

cun 523 vuschs. Sia candidatura per la 
fracziun da Guarda es nempe gnüda 
cuntschainta pür ün’eivna avant 
l’elecziun. Il rapreschantant da Scuol, 
Dario Giovanoli ha surgni cun 389 
vuschs las plü pacas vuschs per la ree-
lecziun. Quai sun be 24 vuschs daplü co 
la majorità absoluta da 365 vuschs. 
Cun quistas ses persunas es la supra- 
stanza cumünala cumpletta. Na bastü 
per ün’elecziun in suprastanza haja a 

Giovanni Bott da Scuol. El ha surgni 
145 vuschs sainza esser stat candidat 
ufficial. Surgni vuschs han eir Duri Va-
lentin (52 vuschs) e Curdin Kindschi 
(50 vuschs) da Ftan. In tuot 762 vuschs 
sun idas a singulas persunas. La parte- 
cipaziun per l’elecziun da la suprastan-
za cumünala es statta pro 29,6 per- 
tschient. 

Cumischiun sindicatoria e scoula

La plü ota partecipaziun ha gnü cun 
38,4 pertschient l’elecziun da la cu-
mischiun sindicatoria. Gnüts elets sun 
Thomas Lampert cun 755 vuschs, Gian 
Reto Fedi (652 vuschs), Tiziano Cas-
tellani (606 vuschs), Gudench Bischoff 
(605 vuschs) e Katharina Gericke (482 
vuschs). Ella as vaiva retratta da la  
cumischiun sindicatoria e per finir  
listess decis da candidar per ün’ulteriu-
ra perioda d’uffizi. Las ulteriuras quat-
ter persunas elettas sun tuots nouvs 
commembers da la cumischiun sindi-
catoria. Pro üna majorità absoluta da 
363 vuschs ha surgni Maurus Gerber 
308 vuschs. Per ün’elecziun nun haja 
bastü, la cumischiun sindicatoria es eir 
cumpletta. 

Il cussagl da scoula as cumpuona a 
partir dals 1. schner 2027 da Niculin 
Caviezel (714 vuschs), Jan Sedlacek 
(713 vuschs), Simon Könz (686 
vuschs), Simone Stähli (602 vuschs), 
Flavia Loher (574 vuschs) ed Annina 
Mengiardi (499 vuschs). Cun 89 vuschs 
nun ha Anassia Casanova dad Ardez ra-
giunt la majorità absoluta da 348 
vuschs. Pel cussagl da scoula es la parte-
cipaziun statta la plü bassa, nempe be 
26,2 pertschient. 

Lö da desideri, scienza e cultura
L’Institut per la perscrutaziun da 
la cultura grischuna (ICG) festagia 
a Segl duos anniversaris 
cumünaivels. 40 ans perscrutaziun 
da la cultura dal Grischun e 20 
ans da la tela a Segl in Engiadina. 
La nouva mnedra da l’institut 
Rachele Delucchi e la co-mnedra 
dal post exteriur Mirella Carbone 
haun discurrieu davart ils 
decennis passos ed il futur  
da l’ICG.

Segl es daspö decennis ün lö da desideri 
chi’d es gnieu descrit illa litteratura, art, 
istorgia ed eir aint il film. E daspö passa 
100 ans es Segl eir dachesa, lö da forza 
ed inspiraziun per creacultura scu autu-
ras ed autuors da nom e pom; Friedrich 
Nietzsche u Annemarie Schwarzen-
bach. Daspö l’an 2006 promouva e pro-
cura il post exteriur da l’Institut per la 
perscrutaziun da cultura (ICG) eir la 
scienza da cultura a Segl in Engia-
din’Ota.

Il duo dal post exteriur a Segl

Ils scienzios dal prüm di i’l post exteriur 
a Segl sun Mirella Carbone e Joachim 
Jung. Els haun surpiglio il manaschi dal 
2006. Il pêrin ho aunz gestieu la chesa 
Nietzsche a Segl ed es gnieu dumando 
dal co-fundatur da l’ICG Georg Jäger da 
surpiglier il manaschi. El tscherchaiva 
üna pussibilited da funder ün post exte-
riur per l’ICG, dascunter als cunfins 
geografics ed eir linguistics. Il böt d’eira 
da pudair cooperer sur cunfin ed in tuot 
las vals dal süd. Ils duos scienzios haun 
stüdgio litteratura, istorgia, istorgia 
d’art e filosofia. Mirella Carbone disch: 
«Nus essans multifars e lavurains 
uscheja interdisciplinarmaing sün ün 
spectrum vast dals rams umanistics.» 

L’ideja da Georg Jäger d’eira da s-chaffir 
ün lö d’inscunter ed impustüt eir da 
«schoglier la separaziun da la scienza e 
dal public».

Insè vulaivane be rester per üna sted

Il pêrin Carbone e Jung vulaiva da prü-
ma be gnir per üna sted a Segl. Els 
s’haun imprais a cugnuoscher i’l stüdi a 
Freiburg (in Br.) e sun gnieus a Segl per 
fer da custodi per üna stagiun illa chesa 
Nietzsche. Mirella Carbone es creschi-
da sü a Catania e Joachim Jung al Mer 
da l’Ost. Na propi simil a l’Engiadina e 
perque d’eira la prüma visita pütost our 
da buonder. Mirella Carbone disch: «A 
nus ho alura captivo la natüra cò tel-
maing e nus vains scuviert alura fich 
svelt la richezza culturela dal lö cun  
tuot ils stizis dals artists ed ün’istorgia 
unica.» Uscheja ch’els sun restos e 
spordschan daspö 35 ans barats, spassa-
gedas culturelas e referats a Segl. Il pu-

blic es tenor la mnedra «ün public in-
grazchaivel, cultivo, interesso ed eir 
internaziunel». E cha Segl saja üna sort 
magnet per intellectuelas ed intellec- 
tuels. Ella conclüda: «Segl es ün lö unic 
per quist public».

Da Segl sur ils cunfins

Ch’a Segl saja düraunt ils ultims 20 ans 
creschida üna rait unica cun üna 
preschentscha e visibilited per l’intera 
instituziun, disch Rachele Delucchi. La 
mnedra, linguista ed istoricra, ho surpi-
glio il timun da l’institut avaunt ün an. 
Ella disch cha l’ICG stetta hoz sün üna 
basa largia e viva: cun la mnedra sub-
stituta Noemi Adam-Graf, üna squedra 
ingascheda a Cuira ed a Segl, var quin-
desch perscruteders externs, numerus 
progets, publicaziuns ed occurrenzas.

La perscrutaziun da l’ICG s’extenda 
da l’istorgia, da la scienza da litteratura 
e linguas fin a l’antropologia e la scien-

za da musica. Ils progets s’orienteschan 
tenor standards universitars e vegnan 
suvenz realisos in collavuraziun cun  
instituziuns da perscrutaziun in Gri-
schun, in Svizra ed a l’ester. Tenor Ra-
chele Delucchi ho l’ICG üna pusiziun 
speciela illa cuntredgia da perscruta- 
ziun svizra, perque ch’el collia pers-
crutaziun regiunela cun perspectivas 
naziunelas ed internaziunelas. Que as 
muossa eir a Segl: Il post extern s’occu-
pa da la perscrutaziun ed es in barat pu-
blic cun svilups da la societed chi per-
tuochan tuot il territori alpin. Scu per 
exaimpel l’affluenza da citeds in re-
giuns muntagnardas e las consequen-
zas da quella per la societed locala.

40 ans al puls da la scienza

Düraunt il mais avuost ho la perscru- 
taziun da cultura dal Grischun festagio 
sieu 40evel anniversari a Cuira cun pas-
sa 100 commembers da la societed e  

giasts da la politica e da la cultura. Uos-
sa vegnan festagios ils 20 ans dal post 
exteriur a Segl cun üna discussiun al po-
di ed üna pitschna exposiziun. I’l cen-
ter sto il barat culla populaziun: «Nus 
vulessans bivgnanter a la glieud, avrir la 
porta, musser che cha nus fains ed invi-
der da gnir in discuors cun nus», ex-
plicha la mnedra da l’institut. Per Ra-
chele Delucchi sun ils giubileums andit 
da guarder inavous, ma eir da penser a 
l’avegnir. Insembel cun sia suppleanta 
Noemi Adam-Graf voul ella entusias-
mer impustüt a persunas giuvnas per la 
perscrutaziun da la cultura grischuna e 
spordscher nouvas pussibiliteds per 
collavurer. Anna Bott/fmr

In venderdi, ils 23 october 2026 da las 15.00 a 
las 19.30, haun lö las festiviteds pels duos anni-
versaris da l’ICG. In quist ram evra üna pitschna 
exposiziun davart 40 ans activiteds da perscruta-
ziun e publicaziun da l’Institut. Dapü infurmaziuns 
suot www.kulturforschung.ch.

Mirella Carbone (da schnestra) e Joachim Jung insembel cun Rachele Delucchi i’l post exteriur da l’ICG a Segl. A dretta üna part da tuot las publicaziuns da  

40 ans lavur da perscrutaziun da la cultura.   fotografias: Anna Bott

Cha las discussiuns intuorn las scoulas da Ftan e Tarasp hajan consequenzas per l’elecziun dal capo cumünal d’eira 

da far quint, chi nu basta per la reelecziun dad Aita Zanetti es üna supraisa.  fotografia: Michael Steiner


